
Dell’AneideCanto v.








105.




E le faceano comme à manteciune,


	Pe l’affanno, li shianche arreto, e ’nnante.
	Se tiravano botte a buonne chiune
	Che pe lo chiù cadevano vacante.
	Cresce lo sdigno, e abbotta li regnune
	All’uno, e all’autro, e tanta cuorpe, e tante
	Tirano, che a lo pietto, e a le costate
	’Ntronavano le botte spotestate.



106.




Passano pe le chiocche rente, rente


	Li cieste, e se vedeano schiaffiare
	’Ntuorno a l’arecchie, e spisso a li morfiente
	Se senteano le botte rebommare.
	Stà saudo Aptiello, e non se move a niente
	Da la stessa pedata, e pe scanzare
	Le botte, tanto d’huocchie spaparanza,
	E de cuorpo chiegannose, le scanza.



107.




L’autro parea, che stasse assedianno


	’Ncoppa de quacche monte no castiello.
	Tenta tutte le vie, và ntornianno
	Da ccà, e da llà pe ammatontare Antiello.
	Auza chisto lo vraccio, e fulnenanno
	Co lo ciesto, a spaccare lo cerviello
	Piglia la mira, e chillo co no sauto
	Scanza la botta, che scennea dall’auto.



108.




La gran forza a lo viento scarrecaje


	Antiello, e comme a cercola tagliata,
	Quant’era luongo, e gruosso derropaje
	De cuorpo ’n terra, e n’happe n’alluccata.
	Ogne Trojano n’happe gusto assaje,
	Ogne Seceliano na stoccata
	N’happe a lo core, e lo gran parapiglia
	Se ne ’ntese pe quattro, o cinco miglia.Tri-

